http://www.berria.info/testua_ikusi.php?saila=plaza&data=2007-02-27&orria=050&kont=003
2007-02-27


566 hitz

Diabetesik larriena 

30 urtetik beherakoen artean agertzen da batik bat gazteen diabetesa, eta ondo zaintzea komeni da 

EUSEBIO GONZALEZ 

Pankreak behar adina intsulina sortzen ez duenean agertzen den gaixotasun kronikoa da diabetea. Intsulinak odolean dugun azukre maila erregulatzen du, eta hori oso garrantzitsua da osasuntsu egoteko. Izan ere, burmuina bi substantziez elikatzen da: glukosaz eta oxigenoaz. 

Hiru diabetes mota daude: gazteen diabetesa edo intsulina-mendekoa, helduen diabetesa edo intsulina-mendekoa ez dena eta haurdunaldian gertatzen den diabetesa. Hiruretan, karbohidratoen --baita glukosaren-- proteinen eta koipeen metabolismoan gorabeherak izaten dira. Oraingo honetan, halere, gazteen diabetesaz ariko naiz, gutxien gertatzen den diabetesa izan arren-kasuen %3 da mota horretakoa-, larriena baita. 

Kasu horretan, pankrean dauden Beta zelulek ez dute ia intsulinarik sortzen. Hain zuzen ere, glukosa gorputzeko zeluletara sartzea ahalbidetzen duen hormona da intsulina. Glukosa hori erregai moduan erabiltzen da. Intsulina nahikorik ez badago, glukosa odolean pilatzen da, eta ez da zeluletara sartzen. Horrenbestez, ezin da erregai gisa erabili. Horren ondorioz, gaixoak jateko gogo handiagoa izango du, eta gorputzeko glukosa mailak goraka jarraituko du. Gainera, diabeteak gorabeherak eragiten ditu immunologia sisteman. Horrenbestez, gaixoak defentsa gutxiago izango ditu gaixotasunei aurre egiteko. 

Gazteen diabetesa edozein adinetan ager daiteke, baina batik bat 30 urte baino gutxiagoko pertsonetan gertatzen da. Horregatik deitzen zaio gazteen diabetesa. Sintomak oso gogorrak dira: egarria, pisu galera, gorakoak, sabelaldeko mina, nekea... Gainera, berehala egiten dute okerrera. Horien jatorria, ordea, ezezaguna da. Gaixotasun hori dutenek intsulina behar dute bizitzeko. 
Halako sintomak edukiz gero, sendagilearengana joatea komeni da. Eta, hark, diabetesa duen jakiteko azterketak egingo dizkio gaixoari: gernuan eta odolean duen glukosa maila neurtu, eta intsulina aztertu, besteak beste. 

Diagnostikoa baieztatzean, ezinbestekoa da medikuak agindutako tratamendua betetzea. Bi izango dira tratamenduaren helburuak: bizi maila hobetzea eta gaixotasunaren ondorio larrienak saihestea. Esate baterako, itsu geratzea. Hori lortzeko, intsulina hartzeaz gain, kirola egin beharko du eta elikadura zaindu. 

Elikadura zainduz, intsulinak behar bezala funtzionatuko du, eta odoleko glukosa mailak egonkortu egingo dira. Kirola egiteak ere asko laguntzen du horretan. Hori bai, egin beharreko ariketak zeintzuk diren eta nola egin behar diren galdetu behar zaio sendagileari. 

LORE ESENTZIAK. Mahatsondoa (Vitis vinifera), olo basatia (Bromus ramosus) eta zeratostigma (Zeratostigma annuum). Horiexek dira gazteen diabetesa tratatzeko Bach doktoreak aholkatzen dituen loreen esentziak. Hirurek pankrearen funtzionamendua egonkortzen dute, eta baita barearena ere. Barea oso garrantzitsua da odolaren eta immunologia sistemaren funtzionamenduan. Abrikotaren lore esentzia ere erabiltzen da. 

KASU KLINIKOA. Gizona. 35 urte. Oso urduri etorri zen kontsultara. 17 urterekin gazteen diabetesa diagnostikatu zioten, eta ordutik arazoak ditu. Orduan sintoma nahiko arinak zituen, eta ez zion kasu handirik egiten sendagileak agindutakoari. Urteak aurrera egin ahala okerrera egin zuen. Kontsultara etorri zenean ondorengo sintomak zituen: gorakoak, nekea eta sabelaldeko mina. Psikologikoki, berriz, herstura zuen. Horren ondorioz, ezin zuen arnasa behar bezala hartu. Horrekin guztiarekin kezkatuta, lore esentzien terapia probatzea erabaki zuen. Hasteko mahatsondoaren, olo basatiaren eta zeratostigmaren esentziak hartzeko agindu zitzaion. Aurrerago, horiekin batera abrikotaren eta otearen (Ulex europaeus) esentziak hartu behar izan zituen. Horrez gain, sabeletik behar bezala arnasa hartzen irakatsi zitzaion. Izan ere, garunak bi elikagai behar izaten ditu, batik bat: glukosa eta oxigenoa. Halaber, otorduak zaintzea eta kirola egitea aholkatu zitzaion. 

Zeukan glukosa maila eta hartzen zuen intsulina kopurua kontuan hartuta, hiru asteren buruan hobera egin zuen. Hori ikusita, lasaituz joan zen. Kirolari eta elikadura egokiari esker, intsulina kopurua 62 unitatetik 9ra jaitsi zen denbora gutxian. 

Erabat sendatu ez arren, gaixoaren bizimodua izugarri hobetu da. Jada ez du sintomarik edukiko. Hori dela-eta, nahiko baikor dago. 

